
Konferencija  za  novinare
visokog  predstavnika  i
specijalnog  predstavnika
Evropske  unije  Christiana
Schwarz-Schillinga

Dobar dan i hvala vam na odzivu.

Ja sam danas potpisao i objavio Odluku kojom se donosi Zakon o
Memorijalnom  centru  Srebrenica-Potočari  Spomen  obilježje  i
mezarje.

Zakonom se regulira slijedeće:

Osniva se Memorijalni centar Srebrenica-Potočari, koji
će  preuzeti  aktivnosti  Fondacije  Spomen  obilježje  i
mezarje.
Ovo  novo  pravno  lice  će  obavljati  aktivnosti
Memorijalnog  centra  Srebrenica-Potočari,  primati  i
raspolagati  sredstvima  za  Centar,  te  sarađivati  sa
sličnim  institucijama  širom  svijeta  i  voditi  druge
srodne aktivnosti.
Država Bosna i Hercegovina će upravljati Memorijalnim
centrom preko Upravnog odbora koji će biti odgovoran
Vijeću ministara i koga imenuje Vijeće ministara.
Operativni  troškovi  Memorijalnog  centra  će  se
finansirati iz državnog budžeta.
Upravni odbor će imenovati Savjetodavnu radnu grupu koja

će pružati pomoć u njegovom radu, a članovi Upravnog
odbora i Radne grupe će biti imenovani na period od
četiri godine.
Sadašnji  uposlenici  Fondacije  Srebrenica-Potočari  će
automatski postati uposlenici Memorijalnog centra.

Ovaj Zakon je već prošao parlamentarni postupak i razmatran je
u Zastupničkom domu Parlamenta BiH 13. juna. Iako niko od
zastupnika nije glasao protiv nacrta ovoga zakona, odsustvo
zastupnika iz reda Srpskog naroda rezultiralo je nepostojanjem
većine potrebne za usvajanje zakona.

Želio bih pojasniti da ovo nije stranačko-političko pitanje.
Međutim, kao i mnoge druge hitne stvari koje se odnose na
dobrobit zemlje kao cjeline, i na ovo pitanje su se negativno
odrazile  stranačko-političke  kalkulacije,  što  je
neprihvatljivo.

Memorijalni  centar  je  jedan  od  ključnih  elemenata  u
nastojanjima koja ova zemlja čini po pitanju suočavanja sa
genocidom počinjenim u Srebrenici i ublažavanjem duboke patnje
koju  on  i  dalje  uzrokuje.  Sigurna  i  ispravno  planirana
budućnost ovoga Centra bitna je svakom časnom građaninu Bosne
i Hercegovine, bez obzira iz koje zajednice dolazio. 

Ja nisam mogao okončati svoj mandat u Bosni i Hercegovini
ostavljajući mogućnost da ovaj zakon postane žrtvom političkog
manevrisanja.

Ovaj Zakon se odnosi direktno na one koji su izgubili svoje
najmilije u Srebrenici; on osigurava da se na adekvatan način
održi sjećanje na poginule kao i da zločini koji su počinjeni
nad njima neće biti zaboravljeni. 

Ovo se na isti način direktno odnosi i na sposobnosti cijele
zemlje  da  počne  proces  liječenja  rana  koje  su  otvorene  u
Srebrenici.

Dozvoliti da ovaj Zakon ostane zaboravljen zbog propusta u



donošenju  unutar  parlamentarne  procedure  za  mene  bi  bilo
nezamislivo.

Ovim  Zakonom  se  Memorijalni  centar  postavlja  na  zdrave  i
stalne temelje. Kao što znate, moji zamjenici i ja, kao i naši
prethodnici  i  drugi  članovi  međunarodne  zajednice  bili  su
aktivno uključeni u razne faze rada Fondacije. Važno je da se
poduzmu koraci da se osigura adekvatna podrška ovom radu nakon
što međunarodna zajednica normalizira svoj angažman u Bosni i
Hercegovini. Zakon koji sam donio danas ovo osigurava.

A sada ću odgovoriti na vaša pitanja.


